
Inuussutissalerinermut uumasullu nakorsaanut oqartussaaffiup tigunissaanut alloriarnissap tullia 

suussanersoq pillugu apeqquteqaat aallaavigalugu oqallisissiassatut siunnersuut. 

(Inatsisartunut ilaasortaq Aqqalu C. Jerimiassen, Atassut) 

 

Apeqquteqaat aallaavigalugu oqallisissiamik siunnersuuteqartoq Siumumiit qutsavigaarput. 

Inuussutissalerinermut oqartussaanerup nakkutilliinerullu Danmarkimiit Nunatsinnut nuunneqarnissaa 

Siumup piviusunngortissallugu sulissutigissavaa. 

Naalakkersuisunut sakkortuumik kaammattuuteqarusuppugut, piaarnerpaamik inuussutissalerinermut 

oqartussaaveqalernissarput suliarissagaat, qallunaat naalagaaffiat piumasaqarfigalugu nunatsinni 

oqartussaaffeqalernissatta tungaanut ikaarsaarfilerluta maani nunatsinni immikkoortortaqarfimmik 

pilersitsisoqarnissaanik suliaqartoqassasoq.  

Nunatta pissarititai pisuussutigut aningaasarsiornitsigut atorluartariaqarpagut, niuernikkut 

immitsinnullu pilersorniarnitsinnut  atorluarusukkaluarlugit periarfissaqanngilagut 

nalitunerulersitsilluta niuersinnaanissatsinnik. Kisialli tassani inissisimanerput immaqa oqaaseq 

sakkortugaluartoq oqarusuppugut qatsulluinnarparput inerisaaniarnitsinni inuussutissalerinermut 

oqartussaaveqannginnatta pisuussutitsinnik atorluaalerluta ineriartorsinnaannginnerput.  

Ilumoorsinnaanngilarmi niuernitsinni siumut utimullu Danmark tamatigut aqqusaaqqaartuassagutsigu. 

Kalaallit namminiussuseqarlutik niuernikkut nerisassanillu nioqquteqarniarnerat allamiunit 

pisariaqanngitsumik aporfilersuutersornera unittariaqartoq Siumut isumaqarpoq. Taamaattumik 

naalakkersuisunut kaammattuut taamaattoq piaartumik naammassineqarnissaanut Siumumiit 

kissaatigaarput.  

Pisuussutitta uumassusillit sapinngisamik tunisassiassatut piareerlugit tunisassiarinissaat tamatta 

kissaatigaarput, taamaaliornermilu naleqarnerulersillugit annissorneqartarnissaat 

anguneqartassagaluarmat. Tamatumani nunani sanilerisatsinni misilittakkat 

iluaqutiginiarneqarsinnaapput, nunatullu immitsinnut aallaavigaluta inatsit suliaralugu.  



 

 

Uumasut nakorsassaqarniarnerput aporfiusarluni inissisimanera ilungersunartuusoq Siumumiit 

ilisimaaraarput, taamaattoq atugassarititat tungaatigut pilerinartuunissaa qulakkeersimajuassallugu 

pingaaruteqarpoq, taannalu aqqutigalugu sulisussat amigaataanissaat Siumup naatsorsuutiginngilaa.  

Inuussutissalerinermut oqartussaaffik nunatsinnit isumagineqassaaq, Naalakkersuisullu tassani 

nukinginnartumik suliassaqartut Siumut isumaqarpoq. Taamaattumik Naalakkersuisut upernaamut 

inatsisissamik siunnersuuteqarnissaat Siumumiit sakkortuumik kaammattuutigissavarput. 

